
Eskubideak bermatuz Euskal Herria euskalduntzen 

Urko Aierbe (EHE-ko kidea) 

Badoa jada Korrika, ttipi-ttapa errepideetan barna, Euskal Herriko lau bazterrak gurutzatuz Euskal Herria euskalduntzearen ahaleginean guztion konpromisoa behar dela aldarrikatzeko asmoz. Benetan zirraragarria da ikustea heldu, gazte eta haurrak; euskaltzaletasunean baturiko euskaldunak eta erdaldunak; hangoak eta hemengoak; denak ahalegin berberean: lekukoa helmugara eramatea, euskara normalizazioaren helmugara eramatea. Honelako eta antzeko beste ekimenekin nabarmen azaltzen da, ikusi nahi duenarentzat behintzat, hemen badela herri bizi bat, etorkizunean ere bizi nahi duen herri bat. Eta bizitza hori euskaraz gauzatu nahi duen herri bat. Asmo hau gauzatze bidean hamaika kilometro egin direnik ezin uka. Askotan, gehienetan, administrazioen aurkako jarrerarekin, edo laguntzarik gabe behintzat, herriz herri eta alorrez alor euskaltzaleek berebiziko ahaleginak egin dituzte berreuskalduntzea erdiesteko. Besteak beste erdaldun helduak euskalduntzen ibili diren milaka eta milaka irakasle eta herritar. Aipatu urrats horiek gauzatzeko azkeneko hamarkadetan garrantzi handia izan dute euskaltegiek. Lan, neke eta amorru asko eskatu duen ahalegina. 

Egin diren azken Korriketan sektorearen krisia izan genuen ahotan, hausnarketa eta eztabaida ugariren gaia izan zen. Krisi horren adierazle nagusia matrikulazio kopuruen jaitsiera ei zen, eta hainbat hausnarketak hor jartzen zuten indarra. Beste batzuk, tartean sektoreko eragile askok, matrikulazioen jaitsiera hori krisiaren agerpena edo irudikapena baino ez zela genioen, krisiak arrazoi eta sustrai sakonagoak zituela. Arazoa ez zela kopuruen gorabehera batzuen araberakoa. Azkeneko urteetan, aldiz, badirudi aurreko urteetako tendentziarekin apurtu eta berriz ere matrikulazioak gora doazela apurka bada ere. Hala ere, joera aldaketa hau ez dirudi sakoneko arazoak konpondu direlako izan denik. Alderantziz, Helduen Euskalduntze eta Alfabetatzearen egoerak bere horretan jarraitzen du. Administrazio batzuen aldetik egin den ahalegin mugatua ikuspuntuz eta ondorioz guztiz «merkantilista» izan da, arazoa eskaintza eta eskaerara mugatuz, Helduen Euskalduntzea merkatuan lehiatuko litzatekeen enpresa edo sektore ekonomiko bat balitz bezala. Helduen Euskalduntzea eta Alfabetatzea ez da etekin ekonomikoak bilatzen dituen enpresa bat. Helburua, bere jardueraren oinarria, euskararen berreskurapena eta normalizazioa da, hau erdiesteko helduak euskalduntzen eta alfabetatzen dituelarik. Eta oinarri horretatik abiatuz egin behar zaio aurre sektorearen krisiari, helburu horien arabera antolatu behar da Helduen Euskalduntzea eta Alfabetatzea.Abiapuntuak euskara jakitea eskubidea dela izan behar du, bertoko hizkuntza den heinean euskal herritar guztiek duten eskubidea. Eskubidea eta beharra, eguneroko bizimoduan eta lanean jarduteko eta euskal jendartean partaide izateko beharrezkoa dena. Beraz, euskara jakitea eskubidea den heinean, eskubide hau bermatu beharra dago, eta berme hau administrazio publikoen erantzukizuna da. Administrazioek hartu behar dute bere gain eskubide honen gauzatzearen ardura eta helburu honekin beharrezkoak diren bitartekoak jarri behar dituzte. Baina arazoari sustraietatik helduko dizkioten bitartekoak, ez orain arte bezala adabakiak besterik ez diren bitartekoak. Arazoari benetan heldu nahi badiogu, ezinbestekoa da abiapuntu egokia jartzea: euskara jakitea eskubidea da, eta eskubideak bermatuak izan daitezen herritarrek ez dute ordaindu beharrik. Horregatik, euskara ikasteko prozesua doakoa izan behar da, administrazioek hartu behar dute bere gain esfortzu ekonomiko hori. Azken finean, administrazioen diru iturria jendartea den heinean, euskal jendarteak kolektiboki euskalduntzearen kostu ekonomikoa hartu behar du bere gain. Euskalduntzea prozesu sozial kolektiboa da, guztiok parte hartu behar dugu prozesu honetan, eta euskal jendarteak behin eta berriz adierazi du prozesu hori bultzatu nahi duela, une honetan Korrikarekin adierazten ari den bezala. Eta borondate hori gauzatu dadin, bitartekoak egoki administratzearen ardura administrazio publikoen erantzukizuna da.Baina arazo ekonomikoa konpontzea ez da nahikoa. Bestelako neurriak ere hartu egin behar dira Helduen Euskalduntzearen sektorearen egoera iraultzeko: ikasten ari direnei bestelako erraztasunak eskaintzea ere, bertako langileen baldintzak duintzea, erdaldunen motibazioa eta kontzientziazioa bultzatzea, sektoreak hainbatetan jasaten dituen erasoei behar bezalako erantzuna emateaÉ Hori guztia lantzea ezinbestekoa da benetan helduen esparruan euskararen ezagutza modu eraginkorrean handitu dadin. Hala ere, honek ez du Helduen Euskalduntze eta Alfabetatzearen izaera herritarrean aldaketarik eragin behar. Herri ekimenak abiatu eta elikatu egin du orain arte, eta etorkizuneko bere ibilbidearen erantzukizuna herri borondatean egoten jarraitu behar du. Helduak euskalduntzeko herritarren parte-hartzea funtsezkoa baita, ekimenetan parte hartuz, euskararen irakaskuntzan parte hartuz, kanpainak sustatuz...Ttipi-ttapa lekukoa badoa bere helmugara iristen, esku batetik bestera igaro ondoren. Euskara aho batetik bestera belaunaldiz belaunaldi igaro egin den bezala. Eta normalizazio prozesua bultzatzen duten egitasmoek elkarri lekukoa ematen dioten bezala. Korrika Bilbon amaituko da, baina ondorenean etorriko zaigu Hizkuntza Eskubideen Eguna, apirilaren 10ean, Oiartzunen. Urratsez urrats, konpromisoen sokatik tiraka euskaldunon hizkuntza eskubideak bermatuak izan arte eta euskara normalizatua izan arte. Bihar denok Bilbora! 



